Ақан сері (Ақжігіт) Қорамсаұлы
(1843-1913жж.)
XIX ғасырдың екінші жартысында өмір сүрген қазақтың әнші - ақындарының көрнекті өкілдерінің бірі – Ақан Қорамсаұлы.

Ақан 1843 жылы бұрынғы Көкшетау облысының, Айыртау ауданында Қоскөл деген жерде туған. Шын аты – Ақжігіт екен, Ата-анасы еркелетіп, Ақан атандырып жіберген.

13 жасында әкесі Ақанды діни мектепке оқуға берген. Бірақ ұғымтал, сергек ойлы бала дүмше молдананың шалдыр - шатпағына көнбей, оқуды тастап кеткен. Одан кейін Қызылжар (қазіргі Петропавловск) қаласында Уәли дегеннің медресесінде екі-үш жылдай дәріс алған.
Бұл мектептердегі оқуды хат тану үшін пайдаланғанмен, Ақан дін үйір жас жігіт он алты - он жетіге келгеннен кейін-ақ қолына домбыра алып, ән салған, өлең шығарып айтқан. Маңына ақын, әнші, домбырашы, палуан – неше түрлі өнерлі жастарды жинап, серілік, салдық жолына түскен. Ит жүгіртіп, құс салып, аңшылық құрған. Алғыр қыран құс (оны «Қара торғай» деп аталған), жүйрік тазы («Базар ала») ұстаған. Кейін атақты Құлагер деген жүйрік атқа ие болған. Ақанның осындай өзгеше өмірі мен дарқан мінезін, сырлы әні мен өткір сөзін сүйген халық оны «сері» атандырған.
Жастық, бозбалық кезінде Ақан серінің көп жырлаған тақырыбы – достық, махаббат мәселесі. Ол сүйіспеншілікке беріктік пен адалдықты, махабат еркіндігін аңсайтын тамаша өлендерін әнге қосып айтқан. 

Ақынның «Жайықтың ақ түлкісі», «Ақ көйлек», т.б. лирикалық өлеңдерінен сұлулықты машықтай, сүйсіне жырлайтындығы айқын көрінеді. Ол адамның түсі де, ісі де, жаны да сұлу болуын тілейді.
Ақан  өлеңдерінің лирикалық қаһарманы - әсем бейнелі, жаны сұлу адам. Ақынның оны суреттеу  үшін алған баламалары да, теңдеулері де ел ұғымындағы ең әдемі, нәзік суреттер, қазақ оқушыларының эстетикалық сезімін қозғайтын метафора, теңеу, эпитет, әдемі шендестірулер.

Оның  «Сырымбет», «Үш тоты», «Балқадиша», т.б. ән - өлеңдері әйелдерінің бас бостандығын аңсаудан туған. Сұлу әйелді мұрат тұтқан Ақанның бұл шығармалары өз дәуірі үшін әлеуметтік сыры терең туындылар болып саналады.
Ақан суреттеген бейнелер Шығыстың халықтық жырларында кездесетін қыздардың романтикалық сипаттын еске салады. Ол Шығыс әдебиетін жақсы білген, оны қазақ өміріне жақындата жырлаған.

Серілік құрып, аң атып жүрген Ақан жас кезінде мылтық пен мергеншіліктің жайын да өлең қылған. Осы аттас өлеңінде ол аңшылыққа құмартқан, мылтық атуды өнер тұтқан адамның психологиялық суретін жасайды.

Қазақ әдебиетіндегі саятшылық тақырыпқа жасылған шығармалардың ең шоқтығы «Қан сонарда бүркітші шығады аңға» өлеңі десек, Ақанның  «Мылтық пен мергеншілік» өлеңі де ақынның суреткерлігімен, аңшының қимыл-қозғалысын, психологиясын бере білуінің шындығы мен соған жақын келіп қалады.

1876 жылы Ақан атақты жүйрік аты Құлагерден айырылады. 

Ақан сері үшін Құлагер өлімі тіпті ауыр қайғыға йналады. Баласымен екеуі туған жері Қоскөлде, қамысты қопаны мекендеп, оңаша өмір сүреді. Елсіз даланы, тау -  тасты күңірентіп, ән салады, өлең салады, өлең айтады. Құлагерін жоқтап, бірнеше өлең мен әндер шығарады.

Солардың  ішіндегі ең көп тарағаны - «Құлагер» әні. Мұны Ақан өлген Құлагердің басында отырып айтқан. Өлеңнін әрбір сөзі Құлагердің жоқтауындай естіледі.

Ақан сері - өз дәуіріндегі қазақ поэзиясында, өнерінде айрықша орны бар ақын. Оның есімі ең алдымен жұртшылыққа өзінің әсем әндерімен, өлендерімен тарады. Одан қалған «Сырғақты»¸ «Сырымбет»¸ «Балқадиша»¸ «Көкжендет»¸ «Маңмаңкер»¸ «Құлагер»¸ т.б. тамаша әндер қазақ ән өңерінің інжу-маржандары қатарына кіреді. Біржан, Мұхит Әндерімен бірге ол халқымыздың өнерге деген ықыласын, сезімін тәрбиелеп келеді.

Ақан өмірі - өнер адамының, жалпы адамының рухани тазалығының үлгісі, өнердің тіршілік тартысынан жоғары тұрғанының белгісі. Замандастары Ақанның әдемі, таза киініп жүретінін, кір төсекке жатпай, кір ыдыстан ас ішпей, ел аралап жүргенде, көбінесе, далада, табиғат аясында, жазда өзен бойында, ағаш ішінде, қыста тұлыбын киіп, шөп үйген маяға барып ұйықтайтынын айтады. Ол асты да таңдап, талғап ішкен.

Ақанның мұрасы кезінде Сәкен Сейфуллин де, Мағжан Жұмабаев та, Ілияс Жарсүгіров те зерттеп, оны ардақ тұтқан. Ілияс атақты  «Құлагер» поэмасында Ақан туралы жазды. Бұдан біз ақынның Ақанды өлтіруші қара күштің сырын, «иттерге бас имей» кеткен қайсар талант бейнесін танимыз.
Ғабит Мүсірепов өзінің «Ақан сері - Ақтоқты» трагедиясында Ақан өмірін оның ескіншіл күштерге қарсы күресі арқылы суреттейді. Мұнда да өр мінезді, ән ме жырдың дүкені Ақанның халық жағындағы тең емес күресте мерт болғаны көрсетіледі.
Қорыта айтқанда, Ақан - өз кезіндегі әнші-ақындар тобының аса көрнекті өкілі. Өзіне тұстас әлеуметтік өмірдің көп мәселелерін шығармашылығына арқау етіп, өлеңімен де, әнімен де тартқан ол өзінің ерлік өмірімен де туған халқының сүйікті ұлдарының бірі боп қалды.

